
Policija u Tešnju uhapsila pet mlađih
osoba zbog izvršenog razbojništva:
Prijećeno pištoljem radniku na pumpi
Otuđen novac u iznosu od 4.500,00 KM

Rasvijetljeno razbojništvo. MUP ZDK

A. O.

prije 2 sata 56 minuta

U mjestu Dobropolje, općina Tešanj, 11. januara ove godine, oko 23
sata, izvršeno je razbojništvo nad radnikom Benzinske pumpe "Hifa
Petrol", na način da je maskirano lice, uz prijetnju vatrenim oružjem-
pištoljem, otuđilo novac u iznosu od 4.500,00 KM, nakon čega se
udaljilo u nepoznatom pravcu.

Odmah nakon zaprimljene prijave u dežurnoj službi Policijske stanice
Tešanj, na navedenu lokaciju je upućena patrola policije koja je
obezbijedila lice mjesta do dolaska uviđajne ekipe. Pored uviđajnih
radnji, odmah su poduzete intenzivne operativne i druge aktivnosti na
otkrivanju i pronalasku izvršioca, te rasvjetljavanju navedenog
krivičnog djela.

Poduzetim aktivnostima policijskih timova došlo se do saznanja da se
u vezu sa izvršenjem ovog razbojništva mogu dovesti lica: K.B., rođen
2007. godine, Đ.H., rođen 2007. godine, Č.E., rođen 2006. godine, S.S.,
rođen 2006. godine i H.E., rođen 2007. godine, sva lica iz Tešnja.
Navedena lica su pronađena i lišena slobode, te je nad istim zavedena
kriminalistička obrada.

U sklopu kriminalističke obrade i postupanja istražitelja, pronađena je
i izuzeta odjeća koju je osumnjičeni K.B. koristio prilikom izvršenja
krivičnog djela a nakon toga i odbacio na napuštenoj lokaciji. U
prisustvu kriminalističkih istražitelja, osumnjičeni HE. je sproveden do
porodične kuće, gdje je, kako je utvrđeno tokom kriminalističke
obrade, skrivao pištolj i patike koje je B.K. koristio prilikom izvršenja
razbojništva. Sporno oružje i predmeti su izuzeti i bit će predmet
potrebnih vještačenja.

Svih pet lica je ispitano u svojstvu osumnjičenih na okolnosti izvršenja
krivičnih djela za koja se terete, a nakon prikupljenih dokaza i
obavještenja, ista će biti predata u nadležnost Kantonalnog tužilaštva
Zeničko-dobojskog kantona zbog postojanja osnova sumnje da su
počinila sljedeća krivična djela: lice K.B. krivično djelo "Razbojništvo"
iz člana 289. stav 2. Krivičnog zakona FBiH, lice H.E. krivično djelo
"Razbojništvo" iz člana 289. stav 2. a u vezi sa članom 33. Krivičnog
zakona FBiH (Pomaganje), lica H.Đ. i Č.E. krivično djelo "Pomoć
učinitelju poslije učinjenog krivičnog djela" iz člana 346. Krivičnog
zakona FBiH a u vezi sa krivičnim djelom "Razbojništvo" a lice S.S.
krivično djelo "Razbojništvo" iz člana 289. stav 2. a u vezi sa članom
33. Krivičnog zakona FBiH (Pomaganje), saopćeno je iz MUP-a ZDK. 

